
LANDA GARAPENEKO ETA INGURUMENEKO DEPARTAMENTUA

“Urbasa eta Andia” izeneko Garrantzi Komunitarioko Tokia Zainketa Bereziko Eremutzat jo da 

Astelehena, 2007ko irailaren 24a. Nafarroako Gobernuak, Foru Dekretuaren bidez, “Urbasa eta Andia” izeneko Garrantzi Komunitarioko Tokia (LIC) Zainketa Bereziko Eremutzat jo du. 

“Urbasa eta Andia” izeneko gunea Nafarroako Atlantiko eta Mediterraneo arteko trantsizio zonaldean kokatuta dago eta dibertsitate biologikoaren erakusgarri diren flora eta fauna basatiak dituzten habitat naturalak hartzen ditu barne. Horiek, zenbait kasutan, euren hedapen naturaleko gunean desagertzeko arriskuan daude edo hedapen naturaleko azalera murriztua dute, itzultzearen eraginez edo euren gunea berez duen murriztasunagatik. 

Hori guztia dela eta, Gobernuaren ustez zenbait gune hautatu behar dira, kudeaketa aktibo eta prebentzio kudeaketako sistema eraginkorren bidez, habitat natural eta espezie basati horiek epe luzean iraungo dutela bermatzeko. Hauetako habitat natural edo espezietako batzuk 1992ko maiatzaren 21eko Europako Erkidegoaren Zuzentarauaren barnean, habitat naturalak eta fauna eta flora basatiak kontserbatzeari buruzkoa, edo hegazti basatien kontserbazioari dagokion Europako Zuzentarauaren barnean aipatzen dira. Horrek guztiak “Urbasa eta Andia” tokiari balio handia ematen dio Foru Komunitateko esparruan ez ezik, Europar Batasunarenean ere (EB). Hain zuzen ere, bi Zuzentarauak natura kontserbazioari buruzko alorreko EB-ko tresna nagusiak dira, eta horretarako, tokien sare ekologiko bat sortu zen –Natura 2000 sarea–. Sare honetan, interes komunitariokotzat jotzen diren habitat natural eta flora eta fauna espezie mota guztiak lehengoratu edo aldeko kontserbazio egoera batean mantendu behar dira. 

Nafarroako Foru Komunitateko Administrazioak, 2000ko maiatzaren 15eko Gobernuaren akordioaren bidez, behin-behinerako ontzat eman zuen Zainketa Bereziko Eremutzat jo zitezkeen lekuen zerrenda, Natura 2000 Europako sare ekologikoaren barnean sartzeko. Horien artean “Urbasa eta Andia” izeneko tokia agertzen da. 

Ondoren, Europako Batzordeak, 2004ko abenduan Atlantikoko zonalde biogeografikoko LIC zerrenda bat onetsi zuen eta 2006ko uztailean, berriz, mediterraneoko zonalde biogeografikoko zerrenda. “Urbasa eta Andia” izeneko tokia bi zerrendetan agertzen da. LIC ontzat eman ondoren, estatu kideak lehenbailehen eta gehienez sei urteko epean Kontserbazioko Zona Berezi izendatu behar du, komunitate garrantziko tokitzat izendatutako tokiko habitat naturalak eta espezieak aldeko kontserbazio egoera batean mantentzeko edo lehengoratzeko premiazko kontserbazio neurriak ezarriz. 

“Urbasa eta Andia” tokiko kudeaketa plana

“Urbasa eta Andia” tokiko kudeaketa plana EB-eko araudiaren eskakizunen arabera eratu da eta, horrenbestez, Europako araudian bildutako habitaten eskakizun ekologikoekin bat egiten duten jarduerak, neurriak eta arauak hartzen ditu barne.

“Urbasa eta Andia” Zainketa Bereziko Eremua Foru Komunitateko mendebaldeko erdialdean kokatuta dago, ipar-mendebaldeko Nafarroa hezearen eta mendebaldeko erdialdeko Nafarroaren artean. Honako hauek hartzen ditu barne: Urbasa eta Andia mendi-lerroak, Ameskoetako Mugen mendia –baita 104 mugatik bereizitako zatia ere- Zunbeltz finka (Deierri) eta Zudairi (Ameskoabarren), Gesalatz eta Sakanako lurraldeen zati bat (Ekaitik Ziordiraino). 27.858 hektareako azalera du.

Gobernuak ontzat emandako kudeaketa planak sei urteko indarraldia izango du, eta aipatutako aldia amaitu ondoren, berrikusiko da. Hala ere, berrikusi edo aldatu ahal izango da Landa Garapeneko eta Ingurumeneko Departamentuak Planean aurreikusi ez den egoera baten aldaketa garrantzitsuren bat eman dela uste badu, tokiko balioen babesari kalte eginez. 

Urbasa eta Andia Patronatua 1998an sortu zen, eta hura kontsulta eta parte-hartze tresna izango da Zainketa Bereziko Eremuaren kudeaketa planari dagokionez. 

“Urbasa eta Andia” Zainketa Bereziko Eremuko planifikazioa eta kudeaketa “Urbasa eta Andia” Parke Naturalekoarekin koherente egiteko helburuarekin, Baliabide Naturalen Antolamendu Plana eta Urbasa eta Andia tokiko Erabilera eta Kudeaketako Zuzendari Plana aldatuko dira. Aldaketa horiek, ez diete, inolaz ere, Ameskoetako Mugen mendiaren ordenantzei eraginik egingo. 

Gobernuak ontzat emandako Erabilera eta Kudeaketa Planak bat egingo du ezarri daitezkeen eta Nafarroako Gune Naturalen Sarean jarduera ildo nagusiak zehazten dituzten dibertsitate biologikoaren kontserbazioari buruzko maila gehiagoko beste planek zehazten dutenarekin. Bestalde, Kudeaketa Plan honetan aipatutako zehaztapenak zuzenean aplikatu behar dira eta Urbasa eta Andiako esparruan dauden toki erakundeen lurralde antolamendurako edo udal hirigintza plangintzarako tresnei gehituko zaizkie. 

Urbanizatu ezin daitekeen lurzoruaren sailkapenean edo kategorizazioan edozein aldaketa egiteko, Zainketa Bereziko Eremuaren esparruan, hirigintza araudiari dagokionez lege baldintzak bete behar izanez gain, Ingurumen eta Ura Zuzendaritza Nagusiko txosten bat eskuratu behar izango da, Kudeaketa Planarekin aurreikusitako aldaketa bateragarritasunari buruzkoa. 

Kudeaketa Planaren edukia

“Urbasa eta Andia” Kontserbazioko Zona Bereziaren Kudeaketa Planak hainbat kapitulu ditu eta horien artean honako hauek nabarmentzen dira: kontserbazioaren xede diren balio naturalak, Planaren amaierako helburuak, Plana aplikatu ondoren espero diren emaitzak, kudeaketarako araudia, arauak edo orientabideak, jarduera programa, eta Kudeaketa Planaren finantzazioa.

Planaren arabera, hauek dira “Urbasa eta Andia” Zainketa Bereziko Eremua kudeatzeko elementu giltzarriak: habitat naturalak; larreak eta sasiak; harkaitzetara lotutako habitatak; pagadiak, hariztiak; mehatxatutako flora; mehatxatutako intsektuak; bertako karramarroa; anfibioak; ugatza; miru gorria, eper grisa; okil ertaina eta okil beltza; kiropteroak; sistema karstikoa eta Urbasa-Aralar arteko konektibitatea.

Planaren azken helburuak, aurretik aipatutako elementu giltzarri guztietarako ahalik eta denbora gutxienean aldeko kontserbazio egoera bat lortzeko kudeaketak bete behar dituen helburu edo xede gisa ulertuta, hurrengo puntutan zehazten dira: 

- Habitat naturalak: interes komunitarioko habitat bakoitzaren azalera eta kontserbazio egoera eta kontserbaziorako intereseko bestelako habitat naturalak, gutxienez, egungo egoeran mantentzea. 

- Larreak eta sasiak: tokiko larre eta sasiko egungo azaleren kontserbazioa bermatzea, abeltzaintza jardueraren kudeaketa egokiaren bidez. 

- Harkaitzetara lotutako habitatak: harkaitzetara lotutako habitaten kontserbazioa bermatzea.

- Pagadiak: pagadien dibertsitate espezifikoa eta estrukturala aldeko kontserbazio egoera batean mantentzea. 

- Hariztiak: mendi-magaleko hariztien orbanak funtzionalki konektatzea, konexio azalera eta egituren hedapen baten bidez, eta mendi-magaleko hariztien kalitate ekologikoa mantentzea edo hobetzea egitura dibertsitatea eta espezifikoaren alde egiteko. 

- Mehatxatutako Flora: flora espezie giltzarrien egungo populazioa mantentzea.

- Mehatxatutako intsektuak: tokiko mehatxatutako ornogabeen egungo dibertsitatea bermatzea eta euren habitaten gaitasuna hobetzea. 

- Bertako karramarroa: bertako karramarroko bi populazio bideragarri, gutxienez, finkatzea.

- Anfibioak: anfibioen espezie giltzarrien populazio bideragarriak mantentzea aldeko kontserbazio egoera batean. 

- Ugatza: ugatzen ugaltze lurraldeak bertan finkatzea eta gutxienen horietako batean ugaltze arrakastatsua lortzea. 

- Miru gorria: ugaltze populazioaren mantenua bermatzea eta heriotzako zuzeneko kausak desagerraraztea. 

- Eper grisa: espezie honen populazio bideragarri bat finkatzea.

- Okil ertaina eta beltza: populazio bideragarriak finkatzea. 

- Kiropteroak: populazioak indartzea.

- Sistema karstikoa: Urbasa eta Andiako lurpeko urak edateko baldintzarik hoberenetan mantentzea, eta bertako leizeak eta simak behar bezala babestea. 

- Urbasa-Aralar arteko konektibitatea: Sakana bailararekin konektibitate ekologikoa bermatzea, elkartruke genetikoari eta zatitutako populazioen hedapenari bide emateko Urbasa-Andia eta Aralar mendi-lerroen artean. 

- Aprobetxamenduak: baliabide naturalen aprobetxamendu iraunkorra bermatzea. 

